
Editorial

Thumakai:
Amasatah in muntina um Kuki Christian chate 
jouse ahideh a KBC member ho jouse chunga i 
Pakaiyu Jesu Christa minin salaam kahinpe cheh 
uve. Tulha thupi chu “Christian Natoh” ahi. Hijong 
le tulaiya Covid-19 natna hi alan jeh hin i houbung 
leh lhangpi hinkhoa sahphat ding tampi lah a 
chunga kisei thupi hi jong poimo tah khat in kage-
lin ahi. Hiche article ah hin Kuki Christian te lah a 
Pathen thungai le khat le khat ki thungaito thudol 
themkhat itahlang nomun ahiye. 

Mihemte chondan (culture) phabep lah a apha le 
ase aum gel gel lhonne. Japan te hi nam khang-
tou tah ahiuvin, amaho chondan ah hin khat le 
khat akimuto teng khut a chibai kiboh to abol-
pouvin, galkanga jana le ngailut vetsahnan alu 
akunin (bohkhup in) ahi. Direct a kinaitah a kitoh 
khahna aum lou jallin damlou kilato kiti jong aum 
beh pon, ahideh in tuchung Covid-19 a hin ama-
ho hi adamlou um jong le chute tah in atampoi ti 
akijae.

“Keima nei ngailut’u le ka 
thupeh ho nanit dingu ahi 

(If you love me keep my 
commandments)”

John 14:15

Chule, hiche chung chonah abol khat u thupitah 
aume, hichu maitom (face mask) ahi. Hiche hi 
polama apot tengu le mikhat chun maitom jaol-
ouva pot louvu ahi tin akiseiye. Hiche maitom ak-
ise jallun hui thenglou le midangho haina huiya 
kona kiladoh thei (air-borne diseases) ho a konin 
akiveng doh theiye. Chule, hiche maitom chun 
midang kam-ui (foul smell) ho jong ja  ahiloule 
hoplut talou ahi. 

Eiho jong tulaiya government in hunama mai-
tom ihin tom sah hih u le kitom lou hel maithei 
ahi. Ahin, hiche se jeh hin buhse-khutse a konin 
akihoidoh e. Mi tamtahhi Covid-19 jeh a maitom 
ahinse apat in buhse-khutse ana nei jingu chu 
abeihel tan, nom asauve. Ama damlouna jong 
midang peson talou, midang damlouna jong 
kimoh lah talou, kam-ui hoa kona jong akoma 
touho jong sohcha ta, hiche hi thipha tah chu 
ahung hitai.

Pathen ingailut uva, ichung uva vaipoho thu init 
u le eima le society damna le khantouna um ding 
ahi. Hitobang ahung lhun tah toh kilhonna kiven-
na phapen loiya kisei chu, ipotdoh le muhtom 
(mask) kitoma, ikhut tui le sabona kisiljing ding 
tiho hi chondan pha le eima keo hilouva midang 
dinga kivenna phatah ahitoh kilhona houbung 
lah hihen kikhopna munho lah a jong chepi ding 
hi tu le khonunga dinga damtheina le machaal-
na hinte. Lungluttah a simho jouse chunga Pa-
thenin phatthei boh cheh tauhen. 

SERMON

DEUTERONOMY 26:2 
Pakai na Pathen in nangma na peh na lhosoh lhung masa , leiset ga 
masa chengse akon nangman phabep na donkhom ding pocha sung 
khat a na koikhoma, Pakai na Pathen in ama min chensahna ding a 
adeilhen ding mun a na che ding ahi.

ANTHAH THUMAKAI
Anthah jeh a kipa golnop hi gam dang dang’a hung kipan ahi-
poi. Israel nam kipa nikhoa kipan ahin hichu gamtep gam Canaan 

gam ahi (Deu. 26:1-19). Anthah/
Ga masa jeh a kipa golnop hi 
Israelte ding’a houlam thudol 
kimanchahna athah ahi. Ajeh 
chu amaho hi loulhou mite ana 
hikha beh loulai’u ahin tun-
vang loulhou mite, gamga neite 
ahung hitauvin ahi. Israelte 
in gamtep gam alhun jou uva 
abol’u ahin Pathen phattheiboh 
achannau kipana jal’a kibol ahi. 
Pathen kitahna jouse jal a kipa 
thu seina ahi.

Pathen lungsetna achan’u ti-
louvin Israelte in phattheina 
tamtah achanna ding’u thu 
imacha aumpoi (Deu. 7:6-8). An-
thah Lop kitihi Pathen in eiho 

GA MASA 
PATHEN HENG’A PEH DING

hinkho akon ga masa jouse adei 
nikho ahi.Pathen houna nikho 
loupi tah ahi. Pathen in itaonau 
asan jing hetdohna nikho ahi. 
Midangho ding’a kiphaldoh kit 
nikho ahi (Luke 6:38). 

BIBLE A PHATTHEI CHANTHEI-
NA LAMPIHO: 
1. Peh - Na peh bang’a nang 
jong na kipe ding ahi (Luke 
6:38). Pathen akon ale jatlia 
nung muna ahi.
2. Muchi tu ding – Na muchi tu 
chu aga na neh ding ahi (Eccle-
siastes 3:2). 
3. Hopsom – Hopsom lhingset 
in hinpeuvin, van kot ka hon 
ding ahi (Leviticus 27:30). 

Rev. Onkho Haokip

4. Gam masa/Anthah – Gam 
sung’a ga masa/anthah chu ka 
in a thempu koma hin polut 
un (Leviticus 23: Exodus 34:26; 
Proverbs 3:9-10; Romans 11:16, 
Leviticus 23:10; Proverbs 3:9; 
Rom.11:16 ). Hiche Ga masa/
anthah kitihi Mose in Exodus, 
Leviticus, Numbers le Deuteron-
omy sunga 13 vei tobang thupi 
tah a man ding ina na sei in ahi. 

GA MASA / ANTHAH THUDOL 
’A HET DING: 
1. Pathen houin’a pohlut ding 
ahi (Exodus 23:19; 34:26);
2. Nam/Houbung sung’a 
thempupa khut’a peh lut ding 
ahi (Lev.23:10; Numbers 18:42) .
3. Nitin kihinsona ding’a panla 
jouse in abol ding ahi (Deuter-
onomy 18:4);
4. Pathen houna’a man ding ahi 
(Deuteronomy 26:10);
5. Kum sung’a muchi chivo kilah 

sehleh bol ding ahi (Nehemiah 
10:35
6. Hebrew paova “bikkurim” kiti 
ahin “kitpena hunglhung ding,” 
tina ahi ( II Chronicles 31:5).

GA MASA/ANTHAH PHA-
TCHOMNA: 
1. Anthah Pathen jalbolna’ mang 
chaho in Pathen’a kon in monna 
le bitna anei uve (Jeremiah 2:3).  
2. Jacha lou diu ahi, ajat nia 
phatthei chang diu ahi, gam 
sung’a cheng ding’u ahi, (Isaiah 
61:7)
3. Pathen athangvah jing thei 
ding’u ahi (Nehemiah 13:31).
4. Phattheina tamtah chanbe 
ding’u ahi (Proverbs 3:9-10)
5. Na hinkho  le na ijakai theng-
tah in pelechun adang jouse 
jong theng ding ahi (Romans 
11:16)
6. Insung’a ninglhinna le phat-
theina um ding ahi (Ezekiel 
44:30)

THUCHAINA
Pathen in mihem hi ahinkhoa lungmong, ninglhing, le 
phatthei ding’a gamsung’a akoi ahin, mihemten phat-
thei channa lampiho – Peh, Muchi tu, Hopsom le An-
thah to kitiho hi imal’ a gelthah kit ding in tem ihiuve. 
Hichu ihinkho uva ijakai amasapen’a Pathen ikounau 
chung’a masa ikhohsahnau hiding ahi.

NA-MALAM MA NAKI LHEN DING 

THIL THUM AUM’E
Rev. Lunkhosei Tuboi

Deuteronomy 30:19

Pathen in mihem hinkho apeh hi, Ama Pathen anunghol doh thei 
kit nading le Ama Pathen to kicham thei nadia phatkot kihon na 
phat chu ahi.      

Hiche hinkho phatsung’a hin Pathen in eima nop natah a thil kilhen 
nathei din phat eipeu vin ahi, I-malam uva i-kilhen tou peh diu vin 
Pathen in thilni akoi tou peh in ahi, Thilpha le thilse, Chonphat nale 
chonset na, thina le hinna hoiche joh nakilhen ding ham? 

Bible in vang Hinna hi kilhen un atin ahi, Mijousen hinding ade-
ijin ahivang in hin nading a hinkho mang alhom lheh jeng in ahi,  
chonset na le thilse chule thina kilhen na aleihinkho mangchai 
kigo tampi aum in, chule amangchaija tonsot thina gei jon jong 
mi tampi aumtan ahi. Ipi ding’a mihem hin thilpha aboldoh thei 
louva, thilse jeng’a hi thanom ma, chonphat na kiti mong mong hi 
aboldoh thei lou hintem iti le, thildang jeh ahipoi, ilimput u itahsao 
hi leiset na kila doh chule lei-
set phe in atom tahsa ahijeh a 
leithil kiti pou pou hi ama adia 
ahung kon doh na ahijeh in 
nolding le paiding anei thei lou 
ahi. Ajeh chu satan in hiche lei-
set phe a kisem itahsao hi ama 
thanei nanoija akoija, Pathen to 
iki houmat nathei diuva Pathen 
limput mel chu aselmang sah a I 
Lhagao mit vahsah louva tonsot 

thina ilhun nathei tei tei diuva 
ilampiu va nopsah na le lei lung 
ngaichat naho mangcha a nitin 
na eijol jing u ahi. 
Malam ma khangdong ho hink-
ho a ikilhen diuva deisah tampi 
lah a thum ho:

1. Thilpha bol: Thilpha bol kiti 
hi ahah sa lheh in abol abeipon 
ahi. Pakai Jesu Christa in jong 

mihem te adia thilpha ahun-
gbol chu thilbai vang ahipoi. 
Khangdon laihi thahat lai, mel-
hoilai, iphat hoilai tah chu ahin, 
amangcha nom jong atam in 
ahi.  hiche phat hoilai hi thil-
pha bol na a naman chah lou va 
ahile hung kichai bai ding ahin, 
khonung le thilpha bol nadia 
nahin lhangai ding ahivang’a 
thilpha bol nathei dia phat ho 
hung kinung le kit lou ding ahi-
tai. Thilpha chu ipi ham? Nama 
lam ah tampi aumme vechen in.

2. Hinkho Theng: Hinkho 
thengsella mangjing ho hi pa-
chat aum mong mong uvin, Pa-
then jong kipah lheh inte, Bible 
a Khangdong Joseph jong khu 
ivet na ahile, ahinkho suse dia 
hungjol numei nu masang’a 
boh lou natei tei dia ajam doh 
jou hinkho akhun Pathen in 
nasa tah in ahin dom sang in 
ahi. Then na iti teng le neh le 
chah she she jong ahipon, ichon 
na ihinkho man ho jong asei na 
ahi. Thenna hinkho mang hon Ji 
anei teng jong le Dantheng tah 
a jinei ding le kichen ding adei 
teijin ahi. Tulai vannoi hetna in 
asem doh thilho hin nahinkho 
chu bailam tah a asuh boh thei 
jeng ahi. 

3. Thudih/Thutah: Thudih le 
Thutah kiti hi Pathen lim le mel 
lah a tibah khat ahin, thudih le 

thutah a hung chonho hinkho 
ivet na ahile amel uva JANA 
mel akimun ahi. Khangdong 
khat hinkho a thudih thutah 
toh kilhomkhom kivop khom 
jing nahile Pathen lim le melpu 
khat nahi na aphondoh tina ahi. 
Nakhangdon laija Thudih Thu-
tah ngaisang mi nahi ding hi 
namalam dia kihinso na lampi 
phatah hung hiding ahi. 

Hiche jeh chun nangman nama 
lam ah thilpha jeng kilhen in, 
thilse ho dalhan, Satan in tonsot 
na ithi natei tei diu vin lei-thil 
hoi nale ngaichat na in ha jol-
lin eijol u vin, Pathen in tonsot 
na ihin natei tei diu vin Achapa 
changkhat seh it louhellin ahin 
pe in eiho jouse muthei na le 
het chet thei tei tei nadin Cal-
vary Cross ah lhangphong tah 
in ahung kikhai lih in ahi. 

Lhagao ki-lhim ngol nathei lei-
set thilho a kon na kikangse jing 
ding hi Pathen in eidei sah pih 
u chu ahijing in ahi. Nahinkho a 
nakilhen ding tam pi umin gel 
hih in Pathen lekhu butheng’a 
kimu chu ahile  “phatthei na le 
gaosap na, chule Hin nale thina 
aumme, hijeh chun nangman 
hinna kilhen jeng in ati ahi” 
    
Pathen in asimjouse phatthei 
naboh cheh taohen

Tuchung matric exam lolhingho zouse kahin kipapi e. Matric 
exam chai hi lekhathem khat hitheina dia kotpi khat kitum-
vang chu ahin kipa umtah le lungnavah umtah ahi. Masang 
chun matric pass taphot lekhathem a kigelna le service muna 
anahi zongleh tunvang matric passed hi aban simbe theina 
dia phalna (certificate) maimai chu ahitai. Aban hi Cl. XI & XII 
ahin, hiche teni sim sunga juidia pha thupeh 6 kahin gollha e. 
 
1. Choice of subjects: Mi hasei man le mihon aphai atiman a subject/
stream khat chu moh kilah jeng lou ding, eima thepna le lunglut-
napa joh chu kilhen ding ahi. Ilunglutna chu akihethei in, ihetthei 
chu akithem jep tei e. Subject jouse ahoi sohkei in service munathei 
sohkei ahi. Eima thepna le lunglutna hilou mi hasei man a subject/
stream khat mohlah jeng kiti hi losapna khat ahi. Hijehchun na lung-
tup ipi ham chuleh na thepna ipiham kihetdoh masat in lang chubang 
chun subject/stream kilhen in.  
 
2. Score good marks: Class XI 
& XII hi hoitah in sim in lang, Cl. 
XII tengleh mark/p.c hoisah in. 
Mark/p.c hoi hi natoh muna vang 
ahipon, college hoi muna vang 
ahi. College admission phatleh 
Cl. XII a mark/p.c namu dungjui 
uva college (& subject) nahung 
kipe diu ahin, mark/p.c sangho 

chun adeina college & subject 
amuthei uvin, mark/p.c nemho 
vang deibang ahiji tapoi. Col-
lege hoi kiti chu class a regular 
in, ojaho athemthei jep uvin, 
athem ngen hunglut ahijeh in 
kitetna asang in college hoil-
ouho sang in gamcheng in apha-
jon ahi. Hijehchun Cl. XII tengleh 
vang mark/p.c hoisah teitei 
in. Na lampi vangjep ding ahi. 

ARTICLE

Class X chaiho dia 

THUPEH GUP
~Thangkhochon Haokip, MPS

3. Build strong foundation: Cl. XI 
& XII hi asanglang simbena dia 
abul (basic) ahi. UPSC/MPSC civil 
services bolding jousen zong 
BA/MA chainung in high school 
chuleh higher secondary sub-
ject-ho avelvet tei jiuve. Asang-
lang hetchilna dia chu abul lang 
hetchil ngai ahi. Hijehchun Cl. XI 
& XII a na subject-hou hoitah in 
sim uvin lang hechenset leuchun 
khonungleh na ginchat sang uva 
aphatchomdan nahin het diu ahi.  
 
4. Career options: Cl. XI & XII sub-
ject phatah a nahetchil thei leh 
na lampi vangpan ding ahitai. Cl. 
X & XII level a bolthei Airmen/Air 
Force, Navy, Coast Guard chuleh 
adangdang bolthei aum pan tai. 
Science laho din XII chai a career 
option kilhenthei Medical, Engi-
neering, Nursing, NDA, chuleh 
adangdang professional courses 
simna/muna thei aum e. Hicheho 
a lolhin theina din X & XII syl-
labus phatea hetchil angai in 
ahi. Phatea Cl. XI & XII nasim leh 
matah a na mitdoh ding, nanu 
le napa dia olna napeh ding ahi.  
 
5. Know thy Creator: Matric 
akichai leh vahing kilha banga 
kikigel a noplenna le kingolsah 
theina dia certificate/license 
kimu bahsah aumnom jin ahi. 

Achuti nalam a high school 
a chapang phatah XI & XII a 
manmah soh aum tai. Khang-
don lai kidodoh tillai lim le mel 
hoilai chuleh thahatlai ahijeh in 
tohkhah nom le tepkhah nom 
thil tamtah nahinto diu ahi. 
Hilai phat a chu Pathen toh na 
kivop louleh na lamvai thei ahi.  
 
6. Excellence is the key: Tu-
lai khang hi mihem atam tah 
toh lhon in kitetna zong asang 
mongmong tan, lekha hi het 
maimai ahithei tapon, thep angai 
tai. Athem lah a athem chung-
nung kilhenna khang ahitah jeh 
in amin a certificate nei maimai 
chu aphachom beh tapoi.  Mi-
hem tampitah toh hung kitet 
ding nahijeh uvin hetgilna/th-
epna angaicha tai. Hichena ding 
chun hasim a sim a buneh a ne-
htho tailou lamdang aum tapoi.  
 
Thuchaina:  Pathen het le lekha 
het hi hinkho a kisih lounapen 
ahi. Ichan in kahasim e tizong 
lechun nungleh ana hasim jep 
taleng nati nahlai ding ahi. Hink-
ho khatseh naneisun manlou 
a kichaisah ding gohih in. Na 
Pathen ging in lang na lekha 
phaten kisim in, na lolhin teitei 
ding ahi.

1. Lhadou 9 nin Evan Lunminthang @ Abraham Touthang Sugunu Meitei Mis-
sion field a tha dia kalsonna a Ng. Sherlyn LP Khongsai Laos Missionary ten jing 
an eina gonpeh nao chunga kipa thu kahin phong un ahi. Evan Lunminthang 
@ Abraham Touthang SugunuMeitei field amuna kaga kithah lhung un Khonei 
Houbung miten ama umna ding agonpeh nao chunga kipathu kahin phong 
un ahi.

2. Lhadou 11 nin Mission Board, China Missionary Rev. Daniel Mimin Haokip 
leh aloinu, Laos Missionary Ng. Sherlyn LP Khongsai, Cambodia Missionary Ng. 
Lhingneikim @ Neoshi Haokip, Meitei field Superviser Rev. N. Ibomcha Singh 
leh Gurkha/Nepali field Superviser ho toh Mission natoh chung changa kihou 
limna akinei khom in ahi.

3. Lhadou 13 nin Evan Mangcha Haokip, Saheibung B/C chu Moreh Meitei 
Mission field a Missionary na tongdin Moreh Meitei B/C muna aga kithah in 
amahon jong Mission share Rs.10,000/- ahin peovin kipa thu kahin phong un, 
Kipa tah leh thanom tah a jing an eina gonpeh nao chunga kipa thu kahin 
phong un ahi.

4. Aban in Evan Sobha Singh Hindi B/C Moreh muna Tamu Gerigao muna Mis-
sionary din lhandohna akinei tan ahi.

5. Nilhah in S. Khudenthabi B/C ten Sapermeina area Gurkha/Nepali Mission 
field a Missionary dia sponsor abol u Evan Anil Tamang chu amaho Houbung 
a ajing jingkah in Houin kaikhomna a testimony sharing anei in Mission 
Secretary Rev. Lamkeng Lhouvum in Pathen thu asei in ahi. Kipa umtah chu 
S. Khodengthabi Houbung miten Missionary sponsor abolnao kumkhat a 
din agom a Rs.96,000/- ahin pehdoh nao chunga kipa thu kahin phong un, 
Houbung miten nilhah leh jing an eigon pehnao chunga jong kipa thu kahin 
phong un ahi.

6. Senam Houbung mite jong vilna leh taopeh na kahin nei un amahon jong 
Mission share Rs.20,000/- ahin pehnao chunga kipa thu kahin phong un ahi.

7. Khopinom Haosapi Pi Lhingboi Haokip in Lhaseh in Rs.3,000/- sponsor 
abolna chunga kipa thusei naleh taopehna aga kinei in aman jong apehdohsa 
Rs.12,000/- ban a Rs.14,000/- ahin pehkit na chunga kipa thu kahin phong un 
ahi.

8. Lhadou 14 jan in Pi Lucy Lienthang in Laos a Missionary lhaseh a partnership 
a Rs.2,000/- a sponsor abolna chunga kipa thusei naleh taopehna aga kinei in 

Rev. Lamkeng Lhouvum
Secretary Mission

Mission Column

9

Mission Column

aman jong July lha a kona tam jepma kapan ding ahitai ahinti na chunga kipa 
thu kahin phongun ahi.

9. Lhadou 22 nin Evan Thangboi Kipgen apenna apa Late Pu Thankholen 
Kipgen in A. Tuisomjang Vangkho Gb.19 muna dammona jeh a amollemna 
chunga along damsa op in Mission Board in Saipikhup in tomna leh a Insung 
mite tilkhouna aga kinei in ahi.

10. Lhadou 23 nin Mission Board in phatsahna akinei dungjui in Elija taona 
Mol Gothol muna Latrine ni(2) leh bathroom ni(2) sahpat nadin Mission Sec-
retary Rev. Lamkeng Lhouvum in Pathen henga lhandohna aneitan ahi. Hiche 
a natong ding hohi Evan Thanglun Kipgen, Evan Lenkhohao Haokip, Evan 
Jangminlen Vaiphei leh Pu Jilkholun Haokip Care taker Elija taona Mol Gothol 
amaho cheng hin Pathen ngailut naleh Convention ngailutna jallin natoh apan 
taovin amaho chunga kipa thu kahin phong un ahi.

11. Lhadou 28 Pathenni in Sapermeina area Nepali/Gurkha Mission field a Mis-
sionary din Anil Tamang achenna ding In leh ama natoh pat nadin lhandohna 
aneitan ahi. Hiche kina hunglha Gambih No.4 Pastor Lalboi Hangshing lamkai 
na a Gambih lam ho, C/C Salem Sapermeina Pastor Rev. Ngulpao Haokip lamaki 
na a Board of Deacon ho, Rev. Onthang Haokip, Pastor Gambih No.21, Pastor 
Hegin Haokip Gambih No.14, Cambodia Missionary Ng. Lhingneikim @ Neoshi 
Haokip, Nepali field Superviser Rev. Jiten Gajmer, Mission Board ho leh adang 
dang kinna hung lha ho jouse chunga kipa thu kahin phong un ahi.

12. Kin kichai in C/C Salem Sapermeina a Pu S. Angam Haokip in Convention a 
tukum a kona Rs.10,000/- a partnership a Mission sponsor ahin bolnao chunga 
kipa thusei naleh taopehna aga kinei in Pathen in phatthei bohjing taohen.

13. C/C Salem Sapermeina a konin Pi Haokholhing Kipgen(Pu Kamboi Kipgen 
leh Pi Tracy Kipgen) anu in lhaseh a Mission sponsor nadia Rs.1,000/- ahin 
pehna chunga kipa thusei naleh taona aga kinei peh in ahi.

14. Lhangjol B/C Gambih No.4 a kona Pi Nenem Haokip in partnership a 
Rs.2,000/- a Mission sponsor abol nao chunga kipa thusei naleh taopehna aga 
kinei in Pathen in phatthei bohjing taohen.

15. Nilhah in Zomi Villa B/C ten Tripura a Missionary Satyabashi Molsom lhaseh 
a Rs.7,000/- a sponsor abolnao chunga kipa thusei naleh houkhomna aga kinei 
in Mission Secretary in Pathen thu asei in Zomi Villa B/C te Pathen in phatthei 
bohjing taohen.

16. Lhadou 2 nin Faith Gurkha/Nepali Fellowship Chingmeirong Nepali Basti 
muna In thah alo u chu Mission Secretary in lhandoh naleh thensona anei 
tan ahi. 

Mission Column

Rev. Tongmang Haokip
Secretary Men Department

Men Column

Men Department Thudol Hetna
Muntinna um Pate jouse le hiche thusoh simjouse nabon chaovin 
Pakai min in Salam kahin peouve. Tukum 2020 “Pate nikho‘’ hi Cov-
id-19 boina jeh in Gambih le Houbung jouse’a ahina ding bang tah 
in Pate nikho kimangthei tahih jongle Houbung mun phabepma 
“Pate nikho” akiman theijeh in, Pathen thangvah in umjing tahen. 
Pate nikho mang Houbung jouse, Speaker a dia vaikon jouse le 
chule Houbung’a Head Deacon ho speaker a pan hinla jouse chun-
ga kipana sangtah kahin phong’e. 
Tuchung Gamsung Lockdown aumjeh’a anikho’a “Pate nikho” 
mangthei talou jousen jong, kum sunga eima eima houbunga 
cheh’a phat akilemna penpen’a enaman cheh diuvin jong Pakai 
min in temna ahung kineije.

TEMNA LE HETSAHNA 
Pakai Lenggam’a tohkhompi Gambih jousea Men Dept. Chairman 
le Secretary chule Houbung jousea Men Dept. Chairman le Secre-
tary jouse chule muntinna Pate jouse nabon chao vin  Pakai min in 
kangai lutna Salam kahin boluve.
Pakai Lenggamma ikiloi khomnao Pakai Lengpilei natoh nahi 
Covid-19 jeh in gamsung Lockdown   jehin boijongle vadung 
tuipi long’a tangthei loubangin;  Pakai lenggam natoh na jong hi 
atangthei pon chule tun ichan in jochanin na akitong jingin ahi.

Muntina um Pate Pakai Lengpi leija natohna dinga Office lan-
ga pehdinga lomho : -
1. Kumsunga dinga Pate khat’a Member Fund Rs 100  (jakhat) se-
hbou ahi.
2. Lom  Resource  Centre (LRC) a natohna dinga Pate Member khat-
na Rs 100 sehbou ahi. Tunichan in LRC muna jong tanglouvin na 
akitong jingin ahi chule LRC munna  chawkider/Caretaker pa lhalo 
jong akipeham ham in aboilheh jenge.
3. Permanent Membership Fund (PMF) Pate ajinei thah aumle 
Mikhat’a Rs 200 apat chunglam peh thei ahi.



KBCThuso   Lhamul/July 2020

1. Working Women Hostel,
KBC Campound a Working Women Hostel, seat 
themkhat a ong aum in koitobang ngaichaho in July 
25, 2020 kah’a apply bol thei ahi.  

Lunglutna neihon Mrs Lhingkhohoi, Warden, W W H 
kom’a Application Form kilah thei ahi. 
Contact No. 8415971457

2. Lydia Resource Centre a Girl’s Boarding
Lydia Resource Centre a Girl’s Boarding mun’ah 
seat themkhat a ong in koi tobang numei lekhasim 
Apply bol nomhon July lha sung’a apply bol thei ahi. 

Lunglutna neihon Pi Lhingbem, Warden, LRC kom’a 
Application Form kilah thei ahi. 
Contact No. -9402276798

Mrs. Tinkholhing Haokip
Secretary Mission

Women Column

4.Pate Men Dept. in Missionary mi 3 (thum)  kigoiho jong sumle pai 
Office langa pehdinga  lomho atamjon tunichanna ipehlou jehun, 
Missionary mithum hojong lhalo (Sponser Money)  jong akikpethei 
pon aboi lheh jenge.   
Achunga hung kisei pehdinga lomho tunichanna hinpe ho jouse 
amin chehle Houbung min cheh in hung kisei hih jongle, kipa thu 
ahung ki phonge chule tuni channa peh dinga lom hinpe loulai 
Gambih le Houbung Paten jong Pakai lenggam a pehdinga lomho 
aganna thei channa hinpe dingin Pakai min temna ahungkineije.

Women Column

To,

The Youth Department
Kuki  Baptist Convention, India
 
Subject:  2020 Youth Department Council kouna

Pakai leng gam’a  tohkhompi gambih lamkai hojouse  ama-
san I-Pakai  Jesu Christa minin Salam kahin peuve.

KBC Calender of Events dungjui jin 17th July, 2020 hi Conven-
tion Youth Department Council toukhom na inei diu ahitan 
hijeh chun toh le tham, kinkhoh tah um jong le thon lou hella 
anoija kipe phat le nikho a hi na hung teiding in Pakai minin 
hetsahna leh kouna kahin neijun ahi. Chule Share anoija 
bang’a nahin poh cheh diuvin jong kahin temun ahi.

 Amun : KBC Chapel Hall
 Nikho : 17th July, 2020 Friday
 Nidan : 10: Am.

Council member dingho:
 1. KBC Youth Work Committee
 2. Gambih Youth Chairman, Secretary & Treasurer

Hinpoh dingho:
 1. Gambih Share
 (i). 2020 kum’a apeloulai jousen
 (ii). 2019 Batlui, neijousen hingel khoh cheh ding
 (iii). Vehicle Project Fund apenailou hole athah a  
  pelou laiho

Kakipah’e
Rev. Lunkhosei Tuboi
Youth Secretary
Kuki Baptist Convention, India.

Youth Column

STS Column

SHALOM THEOLOGICAL SEMINARY 

STS SUNDAY
(9th August, 2020)

Houbung mite jouse, I-Pakaiyu Jesu Christa minin ngailutna Salam/
Chibai kahinpeuve!

STS Sunday nikho manding thua houbung tin a lekhathot hung 
kisol anamukhalou hounbung aumkhah le tin hiche ithuso’u 
mangchan avelin hetsahna ahung kineiyin ahi.

Kuki Baptist Convention Calendar of Events dungjuiyin, Pathenin 
damna hinkho le phat pha einapeh ule ahung lhung ding 9th Au-
gust, 2020 (Sunday) nikho khu Convention pumpia Shalom Theo-
logical Seminary (STS) Sunday tia ikimanchahna diu nikho ahung 
hitan ahi. Hijeh chun, ikiloikhomnau Convention sunga houbung 
jousen Theological College khat ineisun sun’u gelkhohna jal a 
hiche nikhoa hi thonlouva inakimanchah cheh uva, STS a dinga 
tokhomna jong Pakai min le STS gelkhohna jal a hongphal tah a 
ihinto doh uva, ihin tokhom hou chu KBC Office a Cashier nu (Mrs. 
Kimbem Haokip) kom a ihung peh lut theiyu, ahiloule gambih Pas-
tor pa ihin pohsah theiyu ahi. Guest Speaker hungna houbung hon 
ahung pen pen chu ihin poh sah theiyu jong ahi. 

Hiche nikhoa kimanchah ding dan hi, houbung hon ama, ama 
hitheina lam cheh a akimanchah theina diu joh gelkhohna jalin, 
STS/ Office mun langa konin kimanchana ding achen-achai/ (De-
tailed Programme) le thupi ima atumin ahung kigong poi. Hijeh 
chun, houbung hon eima, eima hitheina lam cheh a Programme 
ina kigonuva, thonlouva hiche nikho hi inaman soh kei diuvin tem-
na le hetsahna ahung kineiyin ahi.

Houbung jousea Guest Speaker hung kisol joulou ding ahijeh in, 
houbung phabep khat a  Guest Speaker hungna ding ahung kigon-

gin, ahungna diu houbung hon Pakai min a kipah tah le lung lhaisel 
a inalemuva, inakimancha khompi diuvin Pakai minin temna le 
hetsahna ahung kineiyin ahi. 

SHALOM THEOLOGICAL SEMINARY (STS)
Gamnom Sapormeina, Kangpokpi District, Manipur.
Three years Bachelor of Theology (B. Th) Degree Course offered for 
the new academic session – 2020, under Senate of Serampore Col-
lege (University)

* Admission on the spot/ arrival.
*  Date of Arrival for fresh/ new students: 20th july, 2020.
*  Orientation: 21-22nd. July, 2020.
* Commencement of Class : 23rd. July, 2020.
*  Things to be brought by the students:

1.  Bedding & other pernonal needs/ belongings (Except plates, 
bowls, cups . . .)

2.  Recommendation letter from local church & area/gambih 
pastor.

3.  Educational qualification certificates & mark sheets from class 
X – XII

4.  Tribe certificate.
5.  Adhaar card, pan card, voter ID.
6.  5 passport size photo
* Fee structure will be intimated after arrival (Payment may be 

made on instalment basis)
8  All the intending candidates/ students are hereby informed 

to arrive on or before the 20th of July, 2020, without fail

SHALOM THEOLOGICAL SEMINARY SUNDAY -2020
Guest speaker arrangement
Date Speaker Church Gb. No.
09/08/2020 Rev. Dr. M. Thongkhosei Haokip Gangpijang B/Church  19
09/08/2020 Rev. Lamkeng Lhouvum Lonpi Khonou B/Church 21
09/08/2020 Rev. Thongkholun Touthang Kulbung Baptist Church 9
09/08/2020 Rev. Thangkhosei Haokip N. Songlung Baptist Church 4

09/08/2020 Rev. Tongmang Haokip Saisijang Baptist Church 19
09/08/2020 Rev. Seiboi Tuboi Saijang Baptist Church 3
09/08/2020 Ms. Lhingboi Kipgen Pangjang Baptist Church 3
09/08/2020 Rev. N. Baite Saheibung Baptist Church 7
09/08/2020 Pu. Peter Ngamsei Haokip S. Molcham Baptist Church 8
09/08/2020 Rev. Dr. Paul Paolen Haokip Khopijang Baptist Church 21
09/08/2020 Pr. Letkholal haokip Khangbarol Area  13
09/08/2020 Rev. Dr. Paokhohao Haokip Mulam Baptist Church 2
09/08/2020 Pr. Ginneo Haokip Songphel Baptist Church 2
09/08/2020 Rev. Onkho Haokip L. Sareikhong Baptist Church 2
09/08/2020 Ms. Hatmary Haokip Zalenbung Baptist Church 2
09/08/2020 Pr. Jamthenlal Haokip Pashong Baptist Church 2
09/08/2020 Pr. Seikhogin Haokip Dongsum Baptist Church 2

Principal, STS
Contact No. 7005525033/ 9089593092

KBC Development Section noiya SMPCS  a Loan anala’a 
chule lhaseh’a Loan Interest kisah lou laiho jouse in July 
lha sung’a hin sa doh cheh ding in temna le hetsahna 
ahung kineiye. Loanee-ho in boina anei khah ujongleh 
loan lahna ding’a Grantor’a ana pangho injong hin 
khohsah cheh ding in tem ihiuve.   
Loan chung chang’a het chenbe nomho in noi’a min le 
Phone number kipea hi doh cheh jing thei ahi. 
 
Dr. Seilenkap Haokip,  
Asst. Coordinator,  
Development Committee  
Mobile Number -8413034697

SAMARITIAN MULTI-PURPOSE 
CO-OPERTIVE SOCIETY

90th KBC EXECUTIVE COUNCIL KOUNA
Amun   : C/C NGV, KBC No. 1 
Anikho : 11th August, 2020 
Aphat   : 07:00 am

Jesu Christa jal’a them kachankhompi ngailut umtah KBC Execu-
tive Council member ho jouse, min lah’a minngei chungnung-
pen Christa minin kangailutna salam kahin bol uve.  

Pathenin damna eipeh uva, thu le la aphat a ahileh ahung lhung 
ding nisim 11th August 2020 (Tuesday) nikho leh 90th channa 
KBC Executive Council umding ahi ti hetsahna le kouna ahung ki-
neijin ahi. Council member ho jouse ikiloikhom nau Kuki Baptist 
Convention ngailutna le khohsahna jal ‘a thonlouhel’a ihung pan 
cheh diuvin Pakai minin temna kahin neije. Boina ima aum louna 
dingin jong houbung mipiten taona in kop jing uhite.

Executive Member ding ho: 
1. President le Vice-President, 
2. Department/Board/Committee a Chairman le Chairperson ho, 
3. Convention sunga Secretary jouse, HOD jouse, 
4. KBC Pay Worker jouse 
5. Gambih jouse a Chairman le Secretary jouse, 
6. Centre Church ho a kon thalheng mi 1 cheh, 
7. Men, Women, Youth Work Committee member mi 5 
8. Ex-President nukhah pen 
9. Ex-General Secretary nukhah pen 
10. Auditors
11. Finance Commission
Note: 1. Mun gamla ho chu lhunna, gena kigon peh ding ahi.

Rev. Dr. M. Thongkhosei Haokip         
General Secretary        

Office Thuchinbu
(June - July)

June 07: 2020 KBC Event Calendar dungjui’a Environment Day ahitoh 
lhon in Environment thudol Message online in ana kithot doh in ahi. 

June 09: Covid– 19 jeh’a kikhopkhomna aum thei tahlou jeh in KBC 
Workers Prayer Fellowship chu Zoom Conference /Webinar in ana ki-
bol in ana lolhing lheh jeng in ahi.

June 10: June 5 nikhoa Chassad vil’a anacheho jouse in Zoom Confer-
ence /Webinar akon in lunggel seikhomna le mailam’a panlah ding 
dan thu ana seikhom uvin ahi. 

June 16: Kuki Christian Leaders Fellowship, Meeting ECA office Chura-
chanpur mun’a akitou khom in chule lamkai thah lhenbena jong ana 
um in ahi.

June 16: MBC Development Meeting ah Rev. Onkho Haokip le Dr. 
Seilenkap in KBC thalheng in pan anala lhon in ahi.

June 16: KBC Secretary ho Rev Dr. M Thongkhosei Haokip General 
Secretary lamkaina in KBC Centre Church Neishiel veng Churachanpur 
vilna ananei uvin ahi.

June 18: KBC Chapel Hall mun’ah CEC meeting toukhomna ana um 
in ahi.

June 19: KBC Gambih 19 mite in KBC office staff ho ding in anchang 
bag 3 ahungpeuvin ahi. Pathen in phatthei boh jing tauhen.

June 21: KBC Event Calendar dungjui’a June 21 nikho hi Pate Nikho 
ahitoh lhon in Rev. Tongmang Haokip, Men Department Secretary le 
Rev. Onkho Haokip, Development Coordinator in Online Sermon ana 
bol lhon in ahi. 

June 22: KBC Gambih 19 Houbung miten KBC Office staff ho Lock-
down jeh’a Anchang Bag thum kithopina ahinnei nau chung ah Of-

Office Diary

fice staff ho tuni nikho in anakikihom in staff mi 26 in kg 5 cheh in 
aki chang in ahi. Pathen in Gambih 19 houbung mite thilpha bolna hi 
thilpha tampi in amaho jong dobutna hinpe tahen.

June 23: Pastor Limminthang Zou kum khat val jen tahsa damlouna 
chungah General Secretary lamkainan Office secretary-ho in achen-
na, Molnoi Pallel mun’ah  vilna le taopehna ana nei uvin ahi.

June 23: Pu Ch. Chanthoi, Chandel ADC Member in KBC Men Dept. 
Mission sponsor khat ahinatoh lhon in, sponsor abolna le Office vil-
nan sum Rs 36,000 ahungpen ahi. Kipana jal in chadon khompina le 
taopehna jong akineije. 

June 26: KBC Secretary phabep jaona in Kuki Christian Leaders Fel-
lowship (KCLF) ho in Chassad kho mite vilna ana nei uvin ahi. Hiche 
nikho mama chun KBC Chapel Hall ah KCLF Meeting ana neikhom 
uvin ahi. 

June 29: (L) Rev Jamlet Haokip,  Retd Pastor,  KBC in achenna inmun 
B. Vengnom a eina mollem sannau chung’ah KBC Office mun’ah Office 
Staff jouse in Condolence Service ana bol uvin ahi. 

June 30: Rev. Jamlet Haokip, Retd. Pastor, KBC (Rev. Silas Boipu pa) in 
eina dalhahna chung uva Office secretary-ho in, achenna B. Vengnom 
mun’ah ana dellutna, opna le tomna ana nei uvin ahi.

June 30: Pu T. Doukhojam Haokip, Saivom (Rev. T. Thangkhosei Ha-
okip pa) in eina dalhahna chung uva Office secretary-ho in, achenna 
Saivom mun’ah dellutna, opna le tomna ana nei uvin ahi. 

June 29- July 2: KBC Holistic Development Committee member pha-
bep in Pinacle Skill Training ah Online Training ana nei uvin ahi. Hiche 
achun akhang toh kitoh’a Internet le Technology ineihou Pathen na-
tohna ding’a manchah ding dan ana kihil uvin ahi.

July 2: Chassad khopi thah tundoh kitna ding in Monitoring Group in 
KBC Chapel Hall mun’ah Meeting ana nei uvin hiche achun KBC akon 
in Secretary mi thum in pan analauvin ahi.

July 3: KBC Chapel Hall mun’ah CEC meeting toukhomna ana um in 
ahi.

Office Diary

Reports

June 5: Vangset umtah in Centre Church Chavangphai a Nu Jamvei 
in eina mollemsan tauvin ahi. Pathen in adalhah insung mite lung-
monna pe jing tauhen.
June 6: KBC No. 12 Gambih Office cum Pastor Quarter pucca fenc-
ing natoh hi Pathen puihoi na jal in gambih sung’a houbungho le 
nungah gollhangho hapanna jal in ache lha Jing in ahi. 
June 6: Pathen jal in Phalbung BC KBC No.16 mun’ah mi 14 in Apa, 
Acha chule Lhagao Theng pathen min Twilutna anei tauve. 
June 7: KBC Gambih No 15  a um Moreh Baptist Church a 
Gl.Jangkholet @ James toh Ng. Nengneichong @ Chongneo chu 
Gambih Pastor Rev.Thanglen Haokip in Pa Pathen Chapa Pathen 
Chuleh Lhagaotheng Pathen min in hinkho a Nupa ding in Jang-
gop na ana nei tan ahi.
June 7: Vangset umtah in Centre Church Chavangphai Pa 
S.Jangkholun le Pa Thangtinlal Mate in eina mollemsan tauvin ahi. 
Pathen in adalhah insung mite lungmonna pe jing tauhen.
June 8: Vangset umtah in Khupneng, KBC No. 9 in eina mollem-
san tauvin ahi. Pathen in adalhah insung mite lungmonna pe jing 
tauhen.
June 9: Vangset umtah in Pu Otkhopao Haokip, Twinom Baptist 
Church KBC No. 9 in eina mollemsan tauvin ahi. Pathen in adalhah 
insung mite lungmonna pe jing tauhen.
June 9: Vangset umtah in Pa Manggin New Keithelmanbi, KBC No. 
7 in eina mollemsan tauvin ahi. Pathen in adalhah insung mite 
lungmonna pe jing tauhen. 
June 9: Tujangvaichong houbung’a mipa phabep in Kuki Baptist 
Centenary Complex (KBC Property) mun’a hampa lou anakap un 
ana sutheng uvin ahi.
June 11: Gambih No.7 Gambih Lamkaihon Centre Church Joujang-
tek mun’ah  Relief Anchang ana homdoh uvin ahi. 

GAMBIH LE CENTRE CHURCH 
THU LAHKHOM

(June - July)

June 12: KBC No.11 Emergency Meeting toukhomna ana nei uvin 
Gambih lamkai mollemsaho khel ding in lamkai thah lhendohna 
ana nei uvin ahi.  
June 13: Hengmol Baptist Church, KBC No. 21 Houin lutna kin lolh-
ing tah in ana kichai tai.
June 13: Kholen Baptist Church, KBC No. 5 Ahlu Kut lolhing tah in 
ana kimang chai tai.
June 14: Vangset umtah in Pi Nemneingah Haokip w/o Pu Thangsei 
Haokip, Chavangphai Moreh, KBC No. 15  in eina mollemsan tauvin 
ahi. Pathen in adalhah insung mite lungmonna pe jing tauhen. 
June 14: Centre Church Tujangvaichong houbung in IT Road 
gamsung’a Community Qurantine Centre 1. Wakotphai, 2. Makui, 
3. Chalwa, 4. Gelnel 5. Kotlen, 6. Tujangvaichong vilna church Pas-
tor, Gambih Pastor Chule praise and worship team toh vilna ana 
nei uvin, vahchoila sah khomna, le taokhomna teho aki neipi in ahi. 
Chuban in Quarantine Centre jouse din Rs.1500 cheh chule meding 
in Ahlu, dahdil, anjang, kohpi, louthul, malcha , mot, Chule anche 
adang dangho tampi pehdoh na jong akinei yin ahi. 
June 17: Vangset umtah in Pa Letkam Haolai, C.Aisan Baptist Church 
KBC. N0.3 Saikul  Sadar Hills Manipur  in eina mollemsan tauvin ahi. 
Pathen in adalhah insung mite lungmonna pe jing tauhen. 
June 18: Vangset umtah in Pa Hemjang Haokip New Keithelmanbi 
KBC. N0.7 Saikul  Sadar Hills Manipur  in eina mollemsan tauvin ahi. 
Pathen in adalhah insung mite lungmonna pe jing tauhen. 
June 20: Lonpi Baptist Church, KBC No. 21 mun’ah mi 27 in Rev. On-
thang Haokip, Gambih Pastor kin thempu hina in tahsan twilutna 
ana nei tauivin ahi. 
June 21: Pathen lungset najallin KBC Gambih N0.21 Teiyang Baptist 
Church Pate nikho Rev. Seiboi Tuboi, Youth Secretary, KBC speaker 
hina in lolhing tah in kaga kimangchai in ahi.

June 21: Vangset umtah in Pu Thanglen Kipgen (Evan. Thangboi 
Kipgen penna pa) chu anatna a damdoh jou talou in A. Twisom-
jang, KBC No. 19 a innmun in eina mollemsan tauvin ahi. Pathen in 
adalhah insung mite lungmonna pe jing tauhen. 

June 21: Tuni Pate Nikho Pha eimu sah u pathen thangvah in um-
hen hiche program kaman na Haotah Khullen ah pasal mi li(4) bap-
tized jong aki bol e. kbc 9

June 21: Gothol Baptist Church, KBC No. 8 Pate Nikho lolhing tah 
in ana kimang in ahi. Tongmang Haokip, Secretary, Men Depart-
ment, KBC in ‘Pakaijin thilpha chu navet sah ahitai,’ (Micah 6:8) thu-
pi mang cha in thupi seina ana neiyin ahi. June 20 nikho in tahsa 
lam a kisuhhalna ana kibol in June 21 nikho in kaikhom chule Pate 
Lapi kitetna, Bible Compettition, Gospel Choreography, eima kip-
hondohna le kiseiphatna le ijakai ana kibol in ahi. June 21 nilhah 
in houbung mite in Pate Nikho ahitoh lhon in ngailut ankong khat 
ana kisohkhom in ahi.

June 21: Kum 2020 Pate nikho mangthei nalaiya eikoi uva Pathen 
kom a kakipana kaphonge.  Convention Men Department in Cen-
tre church Tujangvaichong mun a Revd. Paolen Haokip Pate nikho 
speaker dinga eihilso peh na chung uva kipa thu kahin seiye. Pate 
nikho kaikhom thumvei le Seminar speaker pa akon in kanei uvin, 
houbung mite kakipah lheh jeng uve. Ja umtah Pu. General Secre-
tary pa le team ho injong Centre church ahung vil uvin atohkhompi 
kei le family houbung adia taona eihung neipeh jeh uvin achung 
uva kipa thu kahin seiye. IT Road lampi dinmun hahsa jongle  boina 
toh louva ana vaikonthei naban uva vailhung theiya aumna chung 
uva Pathen ithangvah uve. 

KBC Pathen in phatthei na in phungvuh jing tahen. Pastor Mangcha 
Tuboi Pastor KBC Centre church Tujangvaichong KBC No.6 Twilang 
Area.

June 22: Molbungjang Baptist Church, KBC No. 10 in Rev. Thanggin 
Touthang, Gambih Pastor kinthempu hina in tahsan twilutna ana 
um in ahi. 

June 22: Vangset umtah in Pa Lunthang Doungel akum 83 KBC 
Centre Church Leimakhong, KBC No. 1 chu chu anatna a damdoh 
jou talou in eina mollemsan tauvin ahi. Pathen in adalhah insung 
mite lungmonna pe jing tauhen.

June 23: Vangset umtah in Pa Thangjasei Haokip, Tingkai kholen, 
KBC No. 7 chu anatna a damdoh jou talou in eina mollemsan tauvin 
ahi. Pathen in adalhah insung mite lungmonna pe jing tauhen.

June 23: Khangbarol Baptist Church, KBC No. 13 mun’ah tasahn 
twilutna Pastor Letkholal Haokip, Gambih Pastor kinthempu hina 
in ana kibol in ahi. 

June 25-28: Songphel Baptist Church, KBC No. 2 in mi 200 vel pan-
na in Youth Camp lolhing tah in ana chai tauvin ahi. Rev. Onkho Ha-
okip, Rev. Satminlen Khongsai, Evan. Pretty Lhingneilam Kipgen le 
Missionary Sherlyn Khongsai Resource Person in ana pang uvin ahi. 

June 28: Songjang Baptist Church, KBC No. 6 mun’ah mi 9 in tah-
san twilutna Pastor Letminlal Khongsai, Gambih Pastor kinthempu 
hina in ana kibol in ahi. 

June 28: H. Mongjang Baptist Church, KBC No. 15 mun’ah mi 10 in 
tahsan twilutna Rev. Thanglen Haokip, Gambih Pastor kinthempu 
hina in ana kibol in ahi. 

June 28: Phaichambung  Baptist Church, KBC No. 16 mun’ah mi 2 
in tahsan twilutna Pastor Thangkhomang Haokip, Gambih Pastor 
kinthempu hina in ana kibol in ahi.

July 1: Maohing Baptist Church mun’ah 14 channa Ahlu Kut lolhing 
tah in ana kimang chaitai.

KUKI CHRISTIAN-HO THUSIM’A AMASAPENHO
(Lhakit leh banjom ding)

1.  Manipur gamsung’a Baptist Missionary hunglut masapen chu Pu 
William Pettigrew ahin 6th February, 1894 nikhoa Manipur khopi 
Imphal hunglhung ahi.  

2. Manipur gamsung Lhanglam (South) a Presbyterian Missionary hung  
lut masapen chu Mr. Watkin Roberts ahin 1910 a Senvon (Tuithang), 
Pu Kamkholun Singson haosa hina kho ahin Kukite lah’a houbung 
masapen jong ahi.

3.  Pu William Pettigrew Sap Manipur ahung lhun Jouva Manipur mipite 
ding’a atoh masah pen chu Moirangkhom mun’a School khat ama 
min’a aphudoh a “Pettigrew Lower Primary School” abol chu ahi.

4. Pu William Pettigrew natoh suhtangpeh/ suhboipeh’a Manipur phai-
cham adalhahna ding’a thupeh (order) bol masapen chu Pu Major 
Maxwell, chuche lai a Political Agent anahi.

6.  Manipur thinglhang gam’a Baptist Church kiphutdoh masapen chu 
Manipur sahlam (North) a Tangkhul khopi Ukhrul mun a 1902 a ana 
kiphutdoh chu ahin, Pu William Pettigrew  ding’a jong tohga masapen 
anahitai.

7.  Dr. Galen George Crozier (GG Crozier) le aloinu Mrs. Mabel Borsworth 
Crozier te nupa Manipur ahunglhun masatna pen lhon chu Vannoi 
Gallen khat (1st World War)  1917 kum ahin tohga masapen chu 
Kangpokpi Mission Center anaphudoh lhon chu ahi.

8.  Manipur Baptist Christians lah’a khoppi (Association) kiboldoh masa-
pen chu Manipur Christian Association (MCA) anahin 1928 kum a 
Manipur Baptist Convention tia anakikheldoh ahi.

9.  Manipur lhanglam (South) a khoppi (Association) kiboldoh masapen 
chu Indo-Burma Thadou Kuki Pioneer Mission (IBTKPM) ahin hichu 
khonung’a “Indo-Burma Pioneer Mission” (IBPM) le “North East General 
Mission” (NEIGM) chule Evangelical Christian Churches of India (ECCI) 
tia hung hung kikhel toupeh ahi. 

10.  Manipur lhanglam (South) lam’a Welsh Presbyterian dan dungjuija 
kiphutdoh Houbung chu Senvon Houbung ahin, hiche hi Lhangam 
Gamkaija Welsh Mission’a ding le Kuki pumpia ding’a Houbung kip-
hutdoh masapen ahita.

11.  Kuki Baptist Christians lah’a Baptist Houbung kiphutdoh masapen 
chu Tujangvaichong ahin 12 December, 1914 nikho a Rev. U.M. Fox 
lamkainaa ana kiphutdoh ahin Kuki te lah’a Baptist Houbung masapen 
ahitai.

KUKI CHRISTIAN-HO THUSIM’A
AMASAPENHO

(Lhakit leh banjom ding)

1. (L) Rev.  Seikholet Singson chu lhakhat lhalo Rs 40/- in Field Evan-
gelist in ana kigoi in Kuki Baptist Christian ho lah lhalo nei a na tong 
masapen ahitai.
2. Kuki Baptist Christian ho lah a lo bei (honorary) a na tong massa 
pen chu Pu Satkhosei Thangeo Pu Thangpao Doungel Pu S.L. Lun-
neh, Pu Tongkhothang Ngailut, Pu Lalthattong, Mangkholen, Pu 
S.L. Palal chule Pu Lenhjahao hohi ahiuve.
3. Manipur a kon a Burma gam a Missionary a chemsapen chu Pu 
Ngulhao Thomsong Pu Javum ahilhon in ahi.
4. Pu Tongkam Singsit chun 1932 kum in Burma gam a Zouzang 
kho a houbung agaphutdoh in Burma gam a Kukiho lah a houbung 
masapen in apang tai.
5. Pu Chungjasei le Pu Holkhojam chu Burma gamsunga Doibom 
pai masapen ana hilhon e.
6. Pu Thangkhojam chun 1922 kum in Christa ana kisan in Burma 
gam a Kuki ho lah a Christian masapen ahin March 17, 1959 in Or-
dain ana kibol in Burma gam a Kukiho lah a Ordained kibol mas-
apen ahitai.
7. February 7, 1912 nikhoa ana kiphutdoh Shirhima houbung chu 
Nagaland Kuki Baptist Christian-ho lah a Houbung kiphut maspen 
ahi.
8. Pu Ngulhao Thomsong chun 1908 kum in Tahsan Twilut anabol 
toh kilhon in Nagaland Kukiho lah a Christian masa pen ahitai.
9. Nagaland Kuki Christian-ho chu Zeliang-Nagaho toh ana kiloik-
hom masauvin amaho toh akiloikhom laijuva lamkai masaho chu 
Pu Lenjalal Doungel, Pu Ngulpu Pu Sojang, Pu Khupsei, Pu Paoc-
hung Haolai anahiuve.
10. Nagaland Baptist Christian (Zeliang+ Kuki) kiloikhomna na a 
Khoppi masapen March 20-22, 1926 kum in Chalkot Houbung a  
anabol uve.

LHAGAO HINKHO 

PUI HING THEI
THUGOLHO

01. Na phat man hi phatea na kivetchil louleh achaina 
leh kin khat postpone bolna ding phat jong ana um 
talou ding ahi.

02. Mun chom a nuina le damna ga hol sehseh hilouvin 
eima le iumkhompiho toh jong nuikhom in aphai.

03. Eihon aphalou apung jinge itiuvin ahin, nitin hink-
hoa apha jong apung jing thei in ahi. Hiche supung 
dinga chu nang jong na um ahi.

04. Nangma sunga melma na neilou tengleh pam lan-
ga melma chun na suhset theilou ding ahitai.

05. Na lungthim na kisuhboi lou pouleh pam langa kon 
na suboi thei hung lut jou lou ding ahi.

06. Na na lhagao lungthim na kisuhhat doh jou leh 
pam lam a kon min na oimona le na housetna ho in 
na suh boi jou tahlou ding ahi.

07. Nang le nang na kihetchetna nang le nang na ki-
tahsan tengleh polam a mi dangho in nang na hin 
tahsan le san lou chu na boipi tah lou ding ahi.

08. Nang bouvin na mailam hinkho na kituh chah ahin, 
koima cha in na mailam hinkho atuh lou hel ahi.

09. Na lunggel ngaitoho hi alhun ding na deileh na 
mailam’a um gal na sat ngai ahi.

10. Nang sunga um melma kalval a midang in na hin 
suhnat joulou ding ahi. Nangma lunggel mama 
chun midang sanga na hin suhnat ding ahi.

March 16, 2020 (Monday) nikhoa Chassad Khopi kihallhahna’a Pastor 
Mangjapao Haokip, Pastor, KBC Centre Church, Chassad gari Ecco Van, 
MN06L 8809 jong khenlouhel’a ana kihallhahna lungthim giltah in aki-
pona in chule phamo akisa lheh jeng in ahi. Chule Pastor-pa gari thu 
hi tuni chan in Sarkal lang akon injong imacha agingdoh hih laiyin ahi. 

Houbung mite vilna le Pathen lenggam natohna’a akalsonna thei ad-
ang aumtah lou jeh in ama jong agenthei lheh jeng tan chule tuchung 
thilsoh hi mitmo jeh le lhahsam jeh hilouva chi le nam kah thu jeh 
ahijeh in Convention Executive Committee (CEC) in atumbeh in lung-
gil tah in akigelkhom in Pastor-pa gari hi tahsan chate in jokham cheh 
sekhom’a ahithei leh athahset khat choh peh ding in gellhahna akinei-
yin ahi. Hiche chohdohna ding hin KBC Workers jouse, houbung mem-
ber jouse, houbung jouse le gambih jouse in eima lunglhaina kham 
cheh’a pan lakhom cheh ding in Pakai min in temna ahung kineiye. 

Ijemtia pan ilahkhomnau sumlepai ana lhahsam behseh leh gari thah 
kichodoh joulou ding ahijeh in hakattah a hung pang cheh ding in 
avel in tem ihiuve. Pathen in alhachapu chung’a thilpha bol ding in 
eihoulimpi cheh tauhen! 

Pastor Mangjapao Haokip gari thah chohna ding thu hi CEC in kiseilha 
ahitoh lhon in muntin’a um Gambih, houbung le mimal in pan lacheh 
ding in tem ihiuve. Panla nomho in avaigei pen’a August 11, 2020 
nikho chan’a hin panpi ding in tem ihiuve. Koi tobang panla nomho 
in atam alhom achom ahin, ipanlahna ding kham cheh’u KBC Finance 
Secretary, Rev Thongkholun Touthang kom’a peh cheh ding in tem 
ihiuve. Pr Mangjapao kom’a direct a pelouva KBC office a pehkhom 
cheh’a gopkhom’a achuhna khat umsah ding tina ahi.  Panlaho abon-
na Receipt kisat ding chule kikholkhom ding ahi. Ahin KBC Office hin 
hopa louho kisat thei lou ding ahi. Koi tobang Bank Account a hin thot 
nomho in noi’a  Bank Account a thot thei ahi

Kuki Baptist Convention
Indian Oversees Bank, Imphal Branch
A/c No. 073201000000350, IFSC No. IOBA0000732

Rev Thongkholun Touthang,
Finance Secretary, Kuki Baptist Convention
Contact Number- +919862919705

PASTOR GARI KIHALLHA
AT H A H  C H O H P E H N A  D I N G ’A  T E M N A

TAHSA DAMMO 

TAONA LE KITHOPINA NGAICHA

Evan. Zamkholal Haokip : 24th November 
2018 nilhah in BP Stroke ana neihin ahi. 
Shija Hospital, Imphal ah hapta khat IC 
Ward ah ana um in aban in RIMS, Imphal 
ah hapta khat ana um kit in ahi. Hiche jou 
chun Tens Company, Churachandpur mun 
ah lha 5 tobang ahung ki jen kit in ahi. 
Hiche jou chun Meitei langol ah lha thum 
hung kijen kit in ahi. Chomkhat jou in nat 
chom khat (junthah lampang natna) anei 
jeh in Sielmat Christian Hospital mun’ah 
operation akibol kit in ahi. Tuni chan hin 
damtheng theilouvin akijen jing in ahi. 

Pathen lenggam na atohna kalsongbe 
thei talou le insung dinmun machal thei 
talouva aum jing lai in houbung mite in Pa-
then heng’ah taona in kop jing ute. Chule 
s sumlepaiya panla thei thei injong ijo 
kham kham uva ikithopi thei u ahi. (Tule-
tua aumna Bethel, CCPur, Mobile Number 
– 9612570296 / 8974188977 | SBI A/C No 
30771474980. IFSC Code. SBIN0006182).

(L) Pu Rev Jamlet Haokip,  
Retd Pastor, (Rev. Silas Haokip pa)
B. Vengnom, KBC No. 8

Ngailut umtah tohkhompi (L) Rev. Jamlet Haokip 
Retd. Pastor, In gelphah louva Nisim 29 June 2020 
nikhoa achenna mun B. Vengnom a eina dalhah 
uva chuleh tohkhompi Literature Secretary pu Rev. 
Thangkhosei apenna apa ngaitah (L) Pu Doukho-
jam Haokip in Nisim 30 June 2020 nikhoa adammo 
na a kon damdoh joutalouva achenna Saivom kho, 
KBC gambih 16 mun a eina dalhah kit uva chukitleh 
tohkhompi ma Evangelist Thangboi Kipgen jong a 
apenna apa (L) Pu Thanglen Kipgen in achesa Nisim 
21 June 2020 nikhoa achenna vangkho A. Twisom-
jang, Gambih No.19 munnah eina dalhah nau chun-
gchang ah Bolthei ding ima aumlouvang in ngailut 
na jallin alongdamsau lhahdohna a pan lahthei 
jouse ana kila tan, KBCThuso Editorial Board in Kuki 
Baptist Convention thakhel in nommo sahna leh 
lunghempina thuphon ahungkineijin ahi. Adalhah u 
insung mite jouse Pathen in lungmon lhamonna hin 
peta hen.

- Editor  

O B I T U A R Y

(L) Pu T. Doukhojam Haokip, 
(Rev. T. Thangkhosei Haokip pa) 
Saivom, KBC No. 16

(L) Pu Thanglen Kipgen 
(Evan. Thangboi Kipgen penna 
pa) A. Twisomjang, KBC No. 19 

Endorsed by
World Communion of Re-
formed Churches (WCRC)

Graduation
One must contribute to 
Indigenous Knowledge

Seminar
International Seminar

Practical
Traditional Thempu/
Wisemen

Day of Retreat
Guest:A Native American

Exposures
Neighbouring Countries

Dissertation
6 Credit Hours

Electives
12 Credit Hours

Research/Writing
2 Credit Hours

Foundation Course
12 Credit Hours

SHALOM
THEOLOGICAL
SEMINARY

About the institution
Shalom Theological Seminary (STS) is an undertak-
ing of the Kuki Baptist Convention with a vision to 
train committed Christians who are called to serve 
in God’s vineyard by providing degree and other pro-
grams that are academically oriented and practical in 
purpose thereby facilitating a meaningful Christian 
witness in a fast changing world. The institution was 
established in 2010 at KBC office, Imphal and has 
already commissioned over 50 graduates serving in 
different churches as Pastor, deacons and evangelists.

Objectives
To help students develop a critical and reflective 
understanding of Christian faith and discern its 
implications for the church, society and individu-
als.
To equip students with the skills and knowledge 
required for service in the church and society.
To encourage and challenge Christians for propa-
gation of the gospel.
To train lay leaders of the church through work-
shops, camps, seminars etc.
To encourage people to establish justice based 
relationship with God and with each other.
To serve as a signpost that will guide the church 
in theological, doctrinal and contemporary is-
sues.

Administration 
structure
Owned and managed by KBC through the Theologi-
cal Board. 

Programs 
•	 Bachelor of Theology (B. Th.) – 3 years 

residential programs & Courses (Senate 
of Serampore College affiliation under process)

•	 Certificate in Theology (C. Th.) – 2 
months residential program for 2 years.

•	 Deacons’ Training Workshop – Periodic 
non-residential program.

Rev. Dr. Paokhohao Haokip
Principal # 7005525033
Pr. Ginneo Haokip
Registrar #  7005017150

ContactADMISSION OPEN
for B.Th. 2020

